
MOZZJONI GĦAL RIŻOLUZZJONI TAL-PARLAMENT EWROPEW

dwar ir-Rapport Annwali dwar l-attivitajiet finanzjarji tal-Bank Ewropew tal-
Investiment 
(2018/2161(INI))

Il-Parlament Ewropew,

– wara li kkunsidra r-Rapport ta' Attività tal-2017 tal-Bank Ewropew tal-Investiment 
(BEI) intitolat "Impact into the Future",

– wara li kkunsidra r-Rapport Finanzjarju tal-2017 u r-Rapport Statistiku tal-2017 tal-BEI,

– wara li kkunsidra r-rapport tal-BEI tal-2018 intitolat "EIB operations inside the 
European Union 2017: Results and Impact",

– wara li kkunsidra r-rapport tal-BEI tal-2018 intitolat "The EIB outside the European 
Union – 2017: Financing with global impact",

– wara li kkunsidra r-Rapport dwar is-Sostenibbiltà tal-Grupp tal-BEI tal-2017,

– wara li kkunsidra l-Artikoli 15, 126, 175, 177, 208, 209, 271, 308 u 309 tat-Trattat dwar
il-Funzjonament tal-Unjoni Ewropea u l-Protokoll Nru 5 dwar l-Istatut tal-BEI anness 
miegħu,

– wara li kkunsidra l-komunikazzjoni tal-Kummissjoni tas-26 ta' Novembru 2014 
intitolata "Pjan ta' Investiment għall-Ewropa" (COM(2014)0903),

– wara li kkunsidra l-Artikolu 3 tat-Trattat dwar l-Unjoni Ewropea,

– wara li kkunsidra l-Artikolu 52 tar-Regoli ta' Proċedura tiegħu,

– wara li kkunsidra r-rapport tal-Kumitat għall-Affarijiet Ekonomiċi u Monetarji u l-
opinjonijiet tal-Kumitat għall-Baġits u tal-Kumitat għall-Kummerċ Internazzjonali (A8-
0000/2018),

A. billi l-għan primarju tal-BEI huwa li jipprovdi finanzjament fit-tul u għarfien espert għal 
proġetti u li jattira aktar investiment biex jgħin fil-kisba tal-għanijiet tal-UE;

B. billi l-BEI huwa meqjus bħala d-"driegħ finanzjarju tal-UE" u l-istituzzjoni ewlenija 
għas-sostenn tal-investimenti pubbliċi u privati fl-UE, u li aktar minn 90 % tas-self 
tiegħu jseħħ fl-Unjoni;

C. billi l-BEI għandu wkoll rwol importanti barra mill-UE permezz tal-attivitajiet tiegħu ta' 
self estern bħala l-akbar mutwatarju u sellief multilaterali fid-dinja;

D. billi l-BEI qed ikompli jsaħħaħ l-integrazzjoni Ewropea u r-rwol tiegħu wera li huwa 
saħansitra aktar essenzjali sa mill-bidu tal-kriżi finanzjarja fl-2008;

E. billi l-prijoritajiet tal-BEI kif stabbiliti fil-Pjan Korporattiv tal-Operat (PKO) għall-

2017-19 jiffokaw fuq il-miri tal-Ewropa 2020 għal tkabbir intelliġenti, sostenibbli u 
inklużiv fl-oqsma tal-enerġija, it-trasport u l-mobilità, is-saħħa, l-iżvilupp tal-
infrastruttura rurali u l-appoġġ għan-negozji agrikoli, l-intrapriżi żgħar u medji (SMEs) 
u l-intrapriżi ta' daqs medju, l-ambjent u l-innovazzjoni;

Il-kisbiet tal-BEI matul dawn l-aħħar 60 sena

1. Jifraħ lill-BEI fuq 60 sena ta' operazzjonijiet ta' suċċess, li matulhom investa 
EUR 1.1 triljun u ffinanzja 11 800 proġett f'160 pajjiż bħala l-akbar mutwatarju u sellief 
multilaterali fid-dinja;

2. Jenfasizza l-importanza tal-BEI fl-istabbiliment tal-pedamenti għal tkabbir fit-tul, li 
jidher mill-fatt li, skont l-ekonomista tal-BEI, is-self tal-Grupp tal-BEI fi ħdan l-UE 
approvat fil-perjodu 2015-2016 se jappoġġa EUR 544 biljun f'investiment, iżid 2.3 % 
mal-PDG u joħloq 2.25 miljun impjieg sal-2020;

3. Jirrikonoxxi r-responsabbiltà tal-BEI li jintervjeni meta jkun hemm fallimenti speċifiċi 
tas-suq, bħall-kriżi finanzjarja u diffikultajiet fl-aċċess għall-finanzjament għall-SMEs u 
l-innovaturi; Ifaħħar is-suċċess tal-Fond Ewropew għall-Investimenti Strateġiċi (FEIS), 
li taħtu ġew approvati 898 operazzjoni u li mistenni jiskatta EUR 335 biljun 
f'investiment fit-28 Stat Membru tal-UE;

4. Jenfasizza li 700 000 SME huma mistennija li jibbenefikaw minn aċċess imtejjeb għall-
finanzjament, u jinnota li d-Dipartiment tal-Ekonomija tal-BEI u ċ-Ċentru Konġunt tar-
Riċerka tal-Kummissjoni jistmaw li l-operazzjonijiet tal-FEIS diġà appoġġaw aktar 
minn 750 000 impjieg, u ċ-ċifra hija mistennija li tiżdied għal 1.4 miljun impjieg sal-
2020, u li l-Pjan Juncker diġà żied il-PDG tal-UE b'0.6 % u mistenni li jżid il-PDG tal-
UE b'1.3 % sal-2020;

Innovazzjoni u ħiliet

5. Jirrikonoxxi li l-BEI jagħti prijorità lill-innovazzjoni u lill-ħiliet sabiex jiġi xprunat it-
tkabbir u tiġi żgurata l-kompetittività fit-tul tal-Ewropa, b'self li jammonta għal 
EUR 13.9 biljun fl-2017 għal, inter alia, konnessjonijiet diġitali ta' veloċità għolja ta' 
7.4 miljun u l-installazzjoni ta' 36.8 miljun arloġġ intelliġenti;

Ambjent

6. Jilqa' l-fatt li fl-2017, il-BEI sellef EUR 16.6 biljun għal proġetti li jappoġġaw l-għan 
tal-politika ambjentali tiegħu fil-qasam tal-protezzjoni ambjentali, l-enerġija 
rinnovabbli, l-effiċjenza enerġetika, il-ġestjoni tal-ilma u tal-iskart, u t-trasport 
sostenibbli;

7. Jirrikonoxxi l-istatus tal-BEI bħala l-akbar emittent dinji ta' bonds ekoloġiċi u li dawn 
il-Bonds għal Kuxjenza Dwar il-Klima joffru lill-investituri rabta trasparenti ma' 
proġetti ta' enerġija rinnovabbli u effiċjenza enerġetika;

Infrastruttura

8. Jenfasizza l-appoġġ tal-BEI għal infrastruttura sigura u effiċjenti għall-provvista tal-

enerġija, it-trasport u ż-żoni urbani, billi jiffirma self li jiswa EUR 18 biljun biex 
jappoġġa l-għan tal-politika tal-infrastruttura tiegħu u jipprovdi aktar minn 
EUR 22 biljun f'self urban fl-2017;

SMEs u mid-caps

9. Jilqa' l-appoġġ qawwi tal-Grupp tal-BEI għall-SMEs u l-mid caps b'investiment totali ta' 
EUR 29.6 biljun, li kellu impatt pożittiv fuq 287 000 kumpanija li jimpjegaw 3.9 miljun 
persuna;

10. Jilqa' l-għaxar standards stabbiliti fil-Manwal Soċjali u Ambjentali tal-BEI, li jservu 
bħala prerekwiżit għall-parteċipazzjoni fl-operazzjonijiet ta' self tal-BEI, inkluż fl-
oqsma tal-prevenzjoni u t-tnaqqis tat-tniġġis, il-bijodiversità u l-ekosistemi, l-istandards 
relatati mal-klima, il-wirt kulturali, ir-risistemazzjoni involontarja, id-drittijiet u l-
interessi ta' gruppi vulnerabbli, l-istandards tax-xogħol, is-saħħa okkupazzjonali u 
pubblika, is-sikurezza u s-sigurtà u l-involviment tal-partijiet konċernati;

Inizjattiva tar-Reżiljenza Ekonomika 

11. Jilqa' l-Inizjattiva ta' Reżiljenza Ekonomika (ERI) tal-BEI bħala parti mir-rispons 
konġunt tal-UE għall-kriżi tal-migrazzjoni u tar-rifuġjati, b'enfasi fuq l-indirizzar tal-
kawżi ewlenin tal-migrazzjoni; jinsisti fuq il-koordinazzjoni u l-komplimentarjetà mill-
qrib mal-Pjan ta' Investiment Estern tal-UE; jinnota li s'issa s-26 proġett tal-ERI u t-
EUR 2.8 biljun f'investiment huma mistennija li jkunu ta' benefiċċju għal aktar minn 
1 500 negozju iżgħar u mid-caps, u jgħinu biex isostnu aktar minn 100 000 impjieg;

12. Jilqa' b'sodisfazzjon iż-żieda fil-finanzjament tal-ERI għall-Viċinat tan-Nofsinhar u l-
Balkani tal-Punent ta' EUR 6 biljun fuq perjodu ta' ħames snin li jibda minn 
Ottubru 2016, flimkien mal-EUR 7.5 biljun diġà previsti, u l-enfasi fuq infrastruttura 
sostenibbli u vitali;

13. Jenfasizza l-importanza tal-iżvilupp tar-reżiljenza ekonomika fil-pajjiżi ospitanti u ta' 
tranżitu billi jappoġġa l-ħolqien ta' impjiegi u l-bini ta' infrastruttura meħtieġa għall-
popolazzjoni lokali, kif ukoll il-popolazzjoni spostata; jilqa' l-fatt li l-komunitajiet tar-
rifuġjati jistgħu jibbenefikaw ukoll minn opportunitajiet biex jiżviluppaw l-
awtosuffiċjenza tagħhom u jgħixu b'dinjità; jissottolinja li l-investimenti fir-reżiljenza 
ekonomika se jikkontribwixxu għat-titjib tal-istat ta' tħejjija tar-reġjuni għal xokkijiet 
esterni futuri, u idealment anki għal stabbiltà mtejba f'pajjiżi fraġli u biex tiġi evitata 
b'mod effettiv il-migrazzjoni tal-massa lejn l-Ewropa;

14. Jirrikonoxxi l-kisbiet tal-FEIS sat-tielet anniversarju tiegħu u jilqa' t-EUR 335 biljun 
f'investiment mobilizzat madwar l-Unjoni mill-adozzjoni tar-Regolament FEIS1 mill-
koleġiżlaturi;

15. Jirrikonoxxi l-kooperazzjoni intensifikata tal-Grupp tal-BEI ma' banek u istituzzjonijiet 
promozzjonali nazzjonali (NPBIs) u jistieden lill-BEI biex ikompli jsaħħaħ il-ħidma 
tiegħu ma' NPBIs sabiex tiġi żgurata sensibilizzazzjoni u jiġu żviluppati aktar attivitajiet 
ta' konsulenza u assistenza teknika għall-appoġġ ta' bilanċ ġeografiku fit-tul;

                                               
1 Ir-Regolament (UE) 2015/1017.

Brexit

16. Iħeġġeġ lin-negozjaturi tal-Brexit biex jaqblu dwar ftehim dwar ir-responsabbiltà tar-
Renju Unit li tirriżulta mill-portafoll tal-BEI mibni bil-parteċipazzjoni tar-Renju Unit, 
ir-rimborż tal-kapital imħallas tar-Renju Unit, il-kontinwazzjoni tal-protezzjonijiet estiżi 
lill-BEI u l-assi tiegħu fir-Renju Unit;

17. Jitlob biex tinstab soluzzjoni ġusta għall-membri tal-persunal Brittaniċi tal-BEI;

°

° °

18. Jagħti istruzzjonijiet lill-President tiegħu biex jgħaddi din ir-riżoluzzjoni lill-Kunsill u 
lill-Kummissjoni.


	1162730MT.docx

